III miejsce w konkursie „Jednoaktówka po śląsku” 2016 

Grzegorz Sztoler

Świniobici
Na bina wylezom: Starzik, wnuczek Zeflik, pota Matka (na miano mo Marika), Łojciec (Richat mu kamraty godały), ujek Stanik, ujek Jorg, jeszcze cera Hilda, no i na som koniec Farorz. Bydzie tyż babuć, ale łon ino przeleci bez bina – bo go bydom gonić. Dyć je świniobici, pra.
Włazi starzik i siado na ryczka. Wyciongo faja, klupie niom, nabijo i zaczyno kurzyć… Sztigluje się kapka na ryczce, dziwo się, fto przyszeł, bo dźwiyrzi do tejatra som do korzon łotwarte  (i wito sie s tymi, kierych zno z biny) i zaczyno prawić.
STARZIK:  Dobrzy ludzie, wiycie kie je nojwykszy fajer we familii? I w cołki wsi? No jak je zbijani. Łu Chroboków sie to rychtuje. Kôrmik łodfutrowany. Idzie ku świyntom – trza zbijać. Już sie somsiady zwiedziały i ino wachujom, kiejsikuj sie zacznie co rychtować. No ale to nima tak poleku wieprzka łubić. No toć sztromem łotompać to kożdy masorz srobi. No łobuchem łot sikiery trefić w ta srogo łep – to trza poradzić. Poniykierymu świnia pitła z placu, jak sie borok za fest majtnoł i nie klupnoł ji, kaj trza… I łaził potem taki borok po cołki wsi i wołoł: „Ciaplytko, kaś poszło, pieronizno. Przydź ino, nic ci nie zrobia!”. Genał jom znojdzie… Łogoniaste nie som take ciulate, jako to sie wom tukyj zdo. To som rychtyk mondre zwiyrzoki.   

I 
Izba. Starzik i wnuk, kiery siedzi mu na klinie. Wnuczek cosikuj chlipie. Wnuczek rycy, bo bydzie świoniobici. Bo tak pedziała matka do łojca. Mo prziś ujek Stanik, kiery nie je masorz, yno mulorz, ale babucia umiy klupnonć i  srobić z śniego wuszty, preswuszty, leberwuszty, krupnioki i żymloki abo galert – pieronie! Bydzie rychtyk fajer!
WNUCZEK: Opa, a czy babuć mo dusza?

STARZIK: No toć. Synku. A czymu pytosz?

WNUCZEK: Bo łujek mo zbijać babucia!

STARZIK: Padosz?

WNUCZEK: Ja, opa! Słyszołech, że ujek kce mu srobić krzywda. Kce go ubić, jak na tej wojnie, co to cołki czos ło ni prawicie.

STARZIK: - Dyć to mo być zbijani, a niy zabijani, giździe jedyn!

WNUCZEK: Nooo (w bek), noooo ujek tak padali, że tego boncloka, co w chlywie wypasiony loto, źdźybko pożgajom… A dyć babuć mo duszaaaa, łon borok też czuje, że go zeżgaaajoooommm…

STARZIK: Jeronie, cicho, mały gupieloku… No dyć to prowda, gadzina mo dusza, pra…

WNUCZEK: Toż czymu ujek musi ubić babuciaaaa… Dyć to je mój przaaaciel.

STARZIK: A wuszt ci smakuje pierucha, co? Padej ino, wrzeszczku… Rod byś, pieronku, go zmaszkiecił, niy?

WNUCZEK: Opa, mocie recht, jo rod wcinom wuszt, ale niy świnia… Nie poradziołbych… Wiycie, że jo żodnej świni niy ubliżył… Dyć tyn łojców babuć je mój przaciel…

STARZIK: A wuszt, giździe faroński, to sczego je? Powiydz mi to, mazoku jedyn!

WNUCZEK: Jako to wy tego nie wiycie? Z „Biedronki” dziadku…

STARZIK: Tyś je rychtyk frechowny synek, Zeflik. Tu mi tukyj tak nie drzystej, bo ci powiym, jak matka.

ZEFLIK: Wiym opa, wiym: chyć sie za rzić, tam mosz miyso… 
II
Starzik juzaś wyloz na bina, zicnoł se na ryczka. Wyciongo fajfka, klupie niom, nabijo i zaś zaczyno kopcić…
STARZIK: Dobrzy ludzie, czy wy wiycie, jaki maszkety idzie ze świni zrychtować? Padocie wuszt, pra… No ale kaj mocie leberwuszt, preswuszt, krupnioki i żymloki? Abo galert! A wiycie, jak sie to rychtowało? Fto to teroski poradzi? Ludzie to by radzi co zmaszkiecili, wcinali, ale wyłonaczyć taki rarytasy małokiery poradzi, niy? Taki gupi szczewo na leberwuszt abo żymlok. Dyć to trza było do porzondku łumyć. Neprzód łobrócić na lewo strona – toż sie loło woda. Potem trza było łoszkyrtać, żeby gównem pota nie capiło. A na koniec wrazić do posolonej wody. Czyściło sie tak szczewa, pacharzyna… I żołondek tysz na preswuszt, kiery potem masorz  warzył. Ło to zbijani trwało… Łod rana. I dopiyro popołedniu szło robić krupnioki, żymloki, preswuszty, leberwuszty… A zresztom, co jo wom to po daremnicy byda prawił… Ida se powieczerzać… Baba wyciognie mi konsek krupnioka łod somsiada. A kie łu Chroboka bydom fertig stym zbijanim, możne i Zeflika przyślom i do mie z jakim preswusztem, pra...

Chlywik. Ujek Stanik kce klupnonć babucia farońskim młotkem. Mo babucia miyndzy nogami. Babuć ucieko, wyrywo sie. Ujek sie przewraco, a zamiast maznąć babucia w łep, maznoł sie w noga.
UJEK STANIK:  Jeronie, Richat, jako to trzymiesz tego pierona, za łogon?

ŁOJCIEC: Wyklejznoł mi sie tyn łobyrtok łod babucia.

UJEK STANIK: Ałała, alech sie ciulnoł…

MATKA: Kaj żeś się, boroku, trefił…

UJEK STANIK: A w golyń, pierucha mie charcnoł cap łoszkliwy… Ała…. Teraz byda sie ruszoł jak jaki kulas… Jak jo tego wiepszka dognom…

STARZIK: Weźcie chyćcie tego babucia, klacnijcie go bez łep, chopy. Larmo robi na pół placu, kieby go ze skóry łobdziyrali. Patrzeć ino, jako skuli tego Zeflik tukyj z bekym przyleci…

ŁOJCIEC: Jezderkusie, jak chycić tego pierona? Ufafloł się, pieruch, ftyj ciaplycie na placu, klejzo mi w rynkach – ani go za ryja, ani za łogon nie capna…

MATKA: Jesus Mario, łon cheba do tego waszpeka stom parfinom wloz i sie wyciaploł w ni…

STARZIK: I tymu Stanikowi wyklejznoł sie spod rzici…

ŁOJCIEC: A możne dać by mu co wyduldać, jaki keluszek…

MATKA: Komu? Stanikowi? Dyć sie zaś bydzie kolyboł i zaś kôrmika nie trefi. Cożeś zapomnioł, łońskigo roku jakżeście popili na to zbijani, toście za tym wieprzkem durch po placu lotali, cołki dziyń. A we wieczor, jak wieprzek poszeł nynać, daliście go chcieli zarżnąć. Musiałach po Jorga zonś, kieby tu przyszeł i srobił świoniobici…

ŁOJCIEC: Toć Jorg! I zaś wzion kupa piniyndzy! Co to takigo wieprzka ubić, babo! Był żech w wojsku, to wiym. Ubić to idzie każdego poleku. Ino se trza dać pozor…

MATKA:  Po leku, ale z maszyngiwery mój boroku… Piznonć takigo kôrmika to trza rychtyk poradzić…

STARZIK: Sztukom diobła tłukom, pra.

ŁOJCIEC: Ale jo kcioł poloć wieprzkowi, a niy Stanikowi. Babuć by nie lotoł jak narwany po placu, ino by się leko kolyboł…

UJEK STANIK: Polyjcie. Mocie recht, bo mie w tej nodze durś ino łomie… Ałłła…

STARZIK: A mosz tu keluszka, boroku… Wieprzkowi nie polyjymy…

UJEK STANIK: (zeszterowany)  A co wy mie tu łod świń wyzywocie?

MATKA: Poczkej synek, nie szteruj sie. Mój chłop kcioł babuciowi poloć…

ŁOJCIEC: - Kieby nie był rychtyk drapki…

UJEK STANIK: Teroski dom chachorowi rada.

I leci do  chlywika. Słychać ino kwiczyni… Przylatuje Zeflik.
ZEFLIK: Opa, Opa! Fto babuciowi kce co nawyrzondzać?

STARZIK: Synku, jo nie wiym… Cheba ujek Stanik…

ZEFLIK: Jo mu pokoża, tymu łochalpusowi jednymu. Nie wolno prać zwierząt! Tak w telewizorze padajom... I nasz farorz tesz tak skozali łojcu w suchatelnicy…

STARZIK: Poczkej smyku, poczkej ino…

Słychać trzaski-praski. Dźwiyrzi chlywika sie otwiyrajom do korzon. Wylatuje ujek Stanik, a za nim wnerwiony babuć. Babuć goni ujka. Ujek ucieko i rycy.
UJEK STANIK: Jezusie Nazaryjski, litości!!! Ratunku! Hilfe! Dyć ta bestyja mie zeżere!

Babuć doganio ujka…
ZEFLIK: Jak Kuba Bogu, tak Bóg Kubie.

Wychodzi matka, chyto się za gowa. 

MATKA: Zaś to samo. Ida po Jorga. (wzdycho)

Ujek Stanik sie tonko w marasie, babuć go dogonio i wonio [dziynka Bogu onkel nie wonio babuciowi kie trufle]. Ujek borok aże nie dycho. Babuć ryje kole ujka w ciaplycie, chlapie go i ojscywo…
UJEK STANIK: (ryczy) Fuuuuj... Byda fest capił…

ŁOJCIEC do ZEFLIKA:  Coś ty, pierniku, nawyrobioł… 

ZEFLIK: Wyzwoliłech babucia. Tak godali w telewizorze, te Grinpisy... Że trza bronić zwierząt… Tożech łotwar chlywik i pocisżech ujka ze zadku. A ujek citoł na babuciu z chlywika jak na korridzie… A potem chnet wstoł i uciekoł kaj pieprz rośnie. A młotek łostoł w chlywiku…

STARZIK: Synku, babuć nie pońdzie do nieba. Ale ty naisto…

MATKA: Ino teroski Zeflik bydziesz żar krupy, a niy miyso. A jak bydziesz cosik wynokwioł, to ci to przypomna, i byda padać: „Chyć sie za rzić, tam mosz miyso”! 

III
Starzik gibie się na ryczce i ćmi kie damfula. Ćmi i ćmi. Yntlich zaczon cosik godać…
STARZIK: Dobrzy ludzie, a wiycie co nojbarżi smakuje mi ze świni? No ryjek. Tako świńsko łep sie zaros gotowało przy tem zbijaniu, a masorz i ci, kierzy przy niymu robili, te pomagery, to se durch radzi łodkrowali jaki lepsze konski. I wcinali wiela wlezie, pieronie... No cosik tam łostało… Na preswuszt brali łuszy, nerki, wontroba, świński jynzyk. I to, co łostało z tego ryjka. No i jeszcze łogony. Łogony i golonka to mie ruszo. I do tego rychtyk fajnisty browar…

Zaś chlywik, ale za gardinom. Ino słyszeć, kie babuć fest kwiczy. Dre sie wniebogłosy. Ino to słyszeć. Iże se chopy godajom przy tej robocie.
JORG, tyn kiery mo ubić tego dupnego kôrmika: Staasiek, pieronie, trzymej go, bo zaś łuciyknie…

(kwiiiikk)

UJEK STANIK: Ała, Jorg, czymu żeś mie ciulnoł tym łobuchem, tegoś babucia mioł trefić…

JORG: Poczkej synek, poczkej. A zaprzyjcie się pieronie, teros go mazna, bo pieron je durś żywotny. Macho tymi szłapami, kieby sie szaleju nażar. Toż pozor, chopy, byda proł fta pierońsko łep…

ŁOJCIEC: Jorg, łon musioł zeżryć te medycyny łod dziadka, zdo mi sie…

JORG: Chopie, tyn babuć był tak diosecko napolony, kieby maciora łoboczył, a niy mie…

ŁOJCIEC: Tosz padosz, lecioł na cia…

JORG: Rychtyk boł rozgzukany, kieby viagrom sie nadrzystoł, a niy tabulami na herzklekot!

UJEK STANIK: Jo ino moga pedzieć, że żech słyszoł, jako starzik padali do sia, kie szli do haźla, że mu sie potraciły… Te medycyny na herzklekot…

MATKA: Starzik majom pierońsko skleroza, sami nie wiedzom, co, komu i kaj prawiom…

JORG: -A możne tyn bajtel je podsadził i babuciowi ciepnoł do koryta…

UJEK STANIK: Zeflik? Niyyy łon je na to za ciulkowaty…

ŁOJCIEC: I dobrze, bo kieby co spochoł, to krykom w rzić wyrżna.

MATKA: Zeflik! Jezderkusie, kaj łon je? Nie wiycie?

JORG: - Kaś szeł jakech tu prziloz…

MATKA: Jezderkusie, kaj tyn chachor zaś poloz? Opaaaa, Opaaa, nie wiycie kaje Zeflik?

Wychodzi. Zaś kwiiikk.
STANIK: Jorg, pieronie, nie poradzymy. Tyn babuć to s trzy cetnory bydzie leko wożył. Na cołki chlywik sie ciongnie. Stoisz przy łogonie, a ryja nie widzisz, taki pieron srogi…

ŁOJCIEC: Jo sie boja, że go nie wciognymy tym rug zugem za szłapy do góry… Za ciynszki je pieron…

JORG: Nie fulej, chopie, nie fulej. Nie ucz ksiyndza rzykać, jak się zbijo… I drzistej mi tu zawczasu. Neprzód muszymy kôrmika klepnonć.

ŁOJCIEC: Jeronie, zaś mie nadepnoł tom ratkom, pieruch jedyn… Chopy, pódźcie na jednego… Stracymy sie, babuć sie drzymnie, bo genau połednie, a my wlezymy akuratnie po cichu i go gibko maznymy jak trza, pra?

STANIK: Mosz synek recht…

JORG: Mie tota jedno, beleby ino twoja baba nie buczała, Richat… Kie chopy kcecie, to se chlapnymy, bo sztresu przy tym je… Ftoby kcioł słuchać, kie taki babuć kwiczy. Tego nie idzie strzimać… To je faroński sztres…

ŁOJCIEC: Tosz pyrsk, ludkowie! Pyrsk!

IV
Starzik juzaś zicnoł na ryczce i krzipie. Klupie fajfkom i wyciongo z kapsy presówka, coby se fajfka zaś nabić. I łosprowio.
STARZIK: Dobrzy ludzie, wy nie wiycie, jako tyn Zeflik przoł tymu babuciowi... Kiebyście świyntego Francka łoboczyli… Przoł tymu, bo sie stem babuciem rychtyk dobrze znali. Dyć to kiejsikuj łon z matkom pojechoł na świński torg do Pszczyny kupić małego wieprzka. Długo łoglondali, przebiyrali. Dopiyro jak sie Zeflikowi spodoboł taki jedyn, najgryfniyjszy, z różowym ryjkem, to go wziyni. I z tym prosiokem, kiery był we worku ze słomom, przyjechali autobusem do dom. Wiela to tam kwiczynio było ftem autobusie. Te ludziska, co jechały, to aż uciecha miały. Bo mały prosiok kwiczoł, a Zeflik mu odpowiadoł. I tak se do sia godali. Zeflik „kwik, kwiiiiik”, prosiok „kwiiiiik, kwiiik”. Toż pota Zeflik rod go futrowoł i czynstowoł nawet bombonami, także matka nie widziała. Bo Zeflik fest przoł tymu prosiokowi. Co jo godom – wieprzkowi. Bo łon gibko rósł. Gibcyj niż Zeflik. A Zeflik niyroz na nim jeździł, jak na kucyku. Nawet go tresował, próbowoł, no ale wieprzek nie szczekoł jak pies, chociaż poradził sie łasić jak kot – ale ino do Zeflika. Łojca sie boł, genau jako Zeflik, łoba ze strachu rziciami trzynśli. Bo łojciec jak sie wkurzył, to i szpetnie sklonć poradził, a i zeprać. Toż kie Zeflik sie zwiedzioł, że chcom jego przaciela ubić, robił wszystko, żeby tymu zaradzić. A co jeszcze nawynokwioł – łobejrzycie. Teroski wom ino tela powiym, że przaciel Zeflika mioł miano Lecykandy – a to skuli tego, że kiejś matce łuciyk z placu do somsiada, a łojciec – jako go baba pytała - łodpedzioł ji, że tyn pieron zaś poloz lecykandy. Zeflik to łusłyszoł i tak babucia ochrzcił. I tak już ostało. I to miano sie babuciowi podobało, bo jak Zeflik do niego prawił, to tyn machoł krytyn łogonem i gryfnie kwiczoł aże z uciechy podskakiwoł. Takse Zeflik z babuciem kamratowali.

Matka kaś leci, dopado starzika, kiery w brylach cosik szkłodzi w bifyju. 
MATKA: Opa nie wiydzom, kaj je Zeflik?

STARZIK: Marika, jezderkusie, dobrze, żech cie dopot… Nie wiysz dziołcha, kaj som te moji pieroński medycyny? Bo herzklekot mie zaś biere, pieronie…

MATKA: Opa, we szranku były. Żoden jich nie broł… Opa widzieli Zeflika? Kaj łon sie zaś smyko, tyn najduch jedyn!

STARZIK: Zeeeeflik? A, Zeflik… Pra, widziołech go, jak szeł… Jezderkusie, kaj łon szeł… Poczkej dziołcha, musza se spomnieć… Aaaa doczkej – cożech se to mioł spomnieć? Medycyny, kaj łone som? Niy medycyny? A Zeflik! Ja, łon je rychtyk fajnisty synek, łon mi łońskigo razu znod te medycyny, co to mi sie kiejsikej potraciły… I kaj, pieronie, łone som? Fto mi je schowoł? Ja, Zeflik… Ka je Zeflik? Dyć żech ci padoł, że poszeł zdo mi sie do chlywa, bo tymu babuciowi, kierymu tak przaje, kcom cosik nawyrzondzać… Niby te łujki i jego łojciec... Tak mie to prawił… A mie sie medycyny straciły! Katać som, nie wiysz Marika?… Te medycyny...

MATKA: Wiym, te łod herzklekotu… Znojdom sie, porzykejcie do Antonika. A teroski pierzinem prowcie, kaj je Zeflik, bo w chlywie go nima ani w pażoku! Byłach tam…

STARZIK: Mie sie niy ino te łony łod tego hercklekotu potraciły, ino tysz te łony łod spanio. Wiysz, Marika? I cheba zdo mi sie, wczoraj bez połednie wzionech se na spani, beztoż mie tak fest zmorzyło. Nynołech jak bajtel…

MATKA: Zeflik kaś polecioł, a jo mom robota przy tym zbijaniu. Chopy praje zamorzyły tego boroka…

STARZIK: Katać poradzili? Pieronie, podziwej sie… Jo se myśloł, że to ze dwa tydnie zetrwo. A łoni trocha se duldli i chnet babucia zamorzyli.

MATKA: Ja, to było wczora, a wos drap wziyna ta drzymota, opa…

STARZIK: Aaaa, to drugi dziyń idzie to zbijani, pra?

MATKA: Babuć społ, łoni tysz, bo se chlapli po cichuśku z plaskówki. Ino neprzód to sie s nim fest szarpali, bo łon kieby w niego dioboł wloz, taki pieron siły dostoł… Kieby czuł, że cosik sie świynci…

STARZIK: Ale to trza gibko, myk do chlywika, kwilka postoć i klup wieprzka w łep. To je ino kwila. A niy robić se korrida w chlywiku. Widzioł fto, żeby na wieprzku jeździć jak na byku? Dyć to ino sztres je do niego, toż pierzyna, jaki bydzie tyn preswusz, te wuszty, szynki s tego babućka, kie łoni go tak szpetnie ściorajom, glancoki jedne!

MATKA: Toż mocie recht, opa... Łoni mieli fest w czubie wczora. Leca tam, bo s wieprzka krew spuszczajom. Zaroz go bydom łonego wieszać i szkyrtać. Elibyście spikli Zeflika, przywachujcie go!

STARZIK: Pieronie, kaj som moji medycyny… Jo dom se na niego pozor, jak przidzie!

V 
Starzik zicnoł se na ryczka i dumo. Ludzie czekajom aż cosikej powiy – a łon nic. Dumo. Yntlich stanoł, szczepoł popioł z galot i pado: 
STARZIK: - Aaa… nic wom już nie powia! Ida na to zbijani. Niy ino powoniać! Co tu byda po próżnicy tukyj siedzioł i wom drzystoł… Nic mi stego pieronie nie przybydzie…

Pażok. Babuć wisi na hoku zwiozany. Krzonto się przy nim ujek Stanik, patroszy. Wchodzi MATKA:
Matka do cery: - A fyrtałaś krew, co jom spuszczali, by sie nie skwasiła, Hilda? Bo inacy to krupnioki bydom do rzici wrazić. 

UJEK STANIK: - Fyrlej dziołcha fyrlej, żeby się żodne śpiki s tej świński krwi nie porobiły. Krew s tego wieprzka mo być jak woda, pamiyntej.

HILDA: - Miyszom, miyszom. Snadnie to nom idzie. Jak ino ujek tego babucia podcion tym dupnym gnypem, zarosmy podstawili waszpek, kieby sie nic tej krwi nie potraciło….

UJEK STANIK: - I stykło go ino fest klupnonć, a niy kiej przodzi my go gonili po chlywiku jako te gizdy faroński…

MATKA: - Ty tam patrz masorz patroszynio, a niy fanzolynio… Kieby Jorg go nie klupnoł łobuchem, a ino roz, tobyście sie zaś s nim gonili….

UJEK STANIK: - Marika, tyn wieprzek to nie doś, że teli jak smok, to jeszcze boł taki, wiysz, szustliwy. Zdało sie, że sie pieron na nos ciepnie. Kieby to był pies, to by nos na pewno zeżar…

MATKA: - Wypite żeś mioł, to sie wom zdowało, że wieprzek kce wos zeżrić. Łon ino możne kcioł wos powonioć. Dyć jo żech  go niyros futrowała, a łon mi przoł jak kot, łasił sie do mie… Kwiloł pierzyn mały… No a jo go rychtyk rada futrowała….

Łojciec (wloz z flaszkom): - Futrowała, futrowała i przefutrowała. Pieron tak podrôs, że s chlywika nie umioł wylyź. Musiołech dźwiczka poszyrzać, boby nie wyloz sie pociyplać na placu. A wiadomo, że babuć trocha musi sie ruszać, jak to padajom, frajlaufen, miyso musi mieć ruch i luft…

MATKA: - Jo go przefutrowała? Dyć żeś sie ciepoł, że mosz za małego babucia w chlywiku. Kozołeś mi kole niego lotać, kie kole ciebie…

UJEK STANIK: - Ło pieronie, kciołbych być tym babuciem….

Łojciej (polywo): - To byś jusz tukyj chopie wisioł na tym hoku…

Matka - I żodnego pożytku by s ciebie nie było… Chuderlok żeś je Stanik, żodnych żymloków, krupnioków, presswusztu nie szłoby s ciebie wyłonaczyć. 

ŁOJCIEC: - Słyszołeś, rychtyk lichy babuć by s ciebie boł Stanik. Haha (śmiych)

UJEK STANIK: - Dejta cyjntla a nie piernicz. Może i lichy, ale niy taki fetny. Wyście tego wieprzka przefutrowali… Teroski to widza… Za fest. Wyńdzie s niego za tela fetu…

MATKA: - To srobiymy wiyncyj szmalcu, nic sie zmarnuje. To niy żodno kokocina, a świnina, musi być i trocha tego i tamtego. Ty tam żgej, a my se s tym poradzymy. A jak łoboczysz masorzu, tyn piykny werflajsz, to ci sie ślypia łoświycom… Łobejrzysz! 

ŁOJCIEC: - Niy bydź taki nabańturzony na nia Stanik, baby se muszom potyrkotać, kie taki pofyrlane szczyrkowki, pra – niy? Niegorsz sie! Zdrowi chopie!

MATKA: - Richat ty mu jusz nie polywej, bo sie bydzie zaros kolyboł… Ty sie bier za te krupnioki!

ŁOJCIEC: - Stanik, jeszcze po jednym, bo bydzie fajer przy tym świniobiciu!

VI 
Włazi Farosz z Najświyntszym Sakramyntem.
FARORZ: - Dej Ponbóczku pokój tej chałpie i wszystkim, kierzi tu som!
Matka żegno sie i pado na kolana.
MATKA: - Jezderkusie Faroszu… Pochwolony! A łumar fto?

FARORZ: - Piyknie wos witom…. Ale tu piyyyknie woniooo… Toż kaj tyn, kiery leży praje umarty.

Łojciec (leko sie kolybie): - Łu Marty Kowolowej chowali swata załońskigo tydnia kapelonku...

MATKA: - Zawzij się dziób lutrze lagramencki… Tu faroszu wszyscy dziynka Bogu zdrowi… Cheba ze dziadek zaniymóg… Coś tam prawił ło hercklekocie… Hilda szukej starzika.
Hilda wylatuje.

Wchodzi Stanik z masarskim gnypem, cały czywiony. 
Stanik: - Szczyś Boże kapelonku!

FARORZ: - Jezderkusie, czyś ty Stanik kogoś zabił? Przyznej sie, naszkrobołeś tam cosikej?

Stanik: - Farorzyczku, jo tam był hajok, ale za młodu. Teroski to mi roki i druk przeszły. Wyżywom sie ino na wieprzkach.

FARORZ: - Aaaa… wy tu świniobicie mocie…

ŁOJCIEC: - Radzi wos poroczymy... Weźcie se kapka werflajszu, fajniście wonio, pra…

FARORZ: - Rychtyk, rychtyk… Poczkejcie ino łodstawia Przenajświyntsze…
Łojciec biere Przenajświytsze łod farosza i dowo Matce.
ŁOJCIEC: - Matka, weź to postow to ta na komodzie, kieby tego nasz bajtel nie zachachmyncił.
Matka wychodzi do izby.
Stanik: - Próbujcie faroszu, to je fajniste. To je mój szpecyjał… Przepis łod moji mutry. Tamte krupnioki kończymy robić, zaroski tysz dostaniecie na fara cosikej do zmaszkiecynio….

Farosz (siedzi): - Rychtyk, rychtyk maszketne to mocie. Jeeronie….

ŁOJCIEC: - Żeby się wom dobrze trowiło faroszu, tu mocie kapka czegosikej na zdrowiczko (i nalywo faroszowi keluszek)!

FARORZ: - Bóg wom zapłoć! Bóg wom zapłoć! Dobrzy z wos ludzie. Teroski żodyn już tak osoby duchownej nie przyjmuje… Ludziska som strasznie wysrane…Wyście som rychyk krześcijański duszyczki. Bóg wom piyknie zapłoć!

Stanik: - Łooo, widza, że mocie rychtyk spust, faroszu… Toż dociepna ździybko, hań tego fajnistego miysa ze świńskigo ryja… To boła bestyja, jezderkusie…

ŁOJCIEC: - Pra... A wiycie faroszu jakosikej my długo tego babucia zbijali! Pieron był taki żywotny, tak się ruszoł, kieby dioboł w niego zstąpił...

FARORZ: - W imię Ojca i Syna, co wy to prawicie chopy!

Stanik: - Wieprz był pieprznie srogi. To my kcieli pedzieć. I durch s nim robiymy. Łod rana. 
I polywo faroszowi, po czym zaś miyszo w garcu na piecu.
ŁOJCIEC: - A pieron mioł ze trzy cetnory, tak go moja baba przefutrowała. Zdało sie że go nie dźwignymy, jak my go zahoczyli na tyn łorczyk za zadni raciczki.
Przylatuje Matka.

MATKA: - Jezderkusie! Kaje Hilda? Hiiilda!!!

Hilda (wlatuje): - Mamo, mamo dziadek nie dycho!

MATKA: - Nie dycho! Jeronie! Fto to wykrakoł…
Farosz leko sie kolybiąc wstaje łod stoła, mo przekrzywiony biret.
Farosz śpiywo: - Chwocie łonki umajone.

ŁOJCIEC: - Faaroszuuuu, to niy na ta intyncyja…

Stanik: - Zdo sie, że trza by coś kole Gorzkich Żalów zapedzieć…

FARORZ: - Tosz fto tu zemrzył… Bo mi pedzieli, że je leży jakosikej umarty.

MATKA: - Fto wom to pedzioł pieronie? I fto mioł umrzyć? Dziadek…

HILDA: - …już nie dycho…
Wlatuje Zeflik.
MATKA: - Kaś pieronie poloz!

ŁOJCIEC: - Kaś poloz! Matka sie szteruje skuli ciebie, pieronie jasny!

FARORZ: - Dyć Zeflik tyś mi padoł, że mom do wos lecieć bo ftoś umiyro….

MATKA: - Zeflik, coś ty zaś nawynokwioł rojbrze jedyn…

ZEFLIK: - Pierona kandego dejcie mi coś pedzieć…

MATKA: - Słyszołeś łojciec? Twoja krew… Jeszcze mu ino gorzołki polyj, byda miała dwóch śmierdzirobótków w chałpie…

ŁOJCIEC: - Wyerkleruj nom tu synku coś tam napochoł! Ale wartko  bo mie zaros herzklekot i pieron weźnie!

ZEFLIK: - Jako naszego opy?

ŁOJCIEC: - Baaarżiiii. Poczujesz to na swoji rzici…

ZEFLIK: - Jeronie… moja wina że medycyny dziadkowi wysuły, jak żech mu harbaty nalywoł. Pozbiyrołech gibko. Ino nie wiedziołech kiere do jaki przegródki nazot wrazić. Tymu opa długo społ….

MATKA: - A stym umiyraniem coś faroszowi nabebloł?

ZEFLIK: - Nastraszył mie łojciec…

ŁOJCIEC: - Cygon jeden…

MATKA: - Po kim to mo…

ZEFLIK: - …że babucia łobuchem siykiyry klupnom. I bydzie po nim. Toż poleciołech do farosza, że babuć umrzy. Ale neprzód dołech mu trocha medycynów łod dziadka. Ino łone sie pomiyszały i babuć nasamprzód dostoł fest nerwów a potem społ jak reks. Musioł te medycyny łod dziadkowego hercklekotu zeżrić a potem jeszcze tabule na spani….

MATKA: - Ło ty giździe soroński….

ZEFLIK: - Toż opa jako babuć - nie łumar ino drzymie… I durch śni ło zbijaniu..

Dali zbijać nie bydymy, to je rychtyk koniec.
Babuć – dobrze utuczona świnia, rodzaju męskiego w sam raz na świoniobicie

Bina – scena

Chnet - już

Cyjntla - setka gorzołki

Damfula – maszyna parowa

Klacnynć – klupnąć, klepnąć

Kôrmik – wieprz

Lagramencki – bezecny

Nabańturzony – obrażony

Naisto – na pewno

Podwiela – dopóki

Plaskówka – piersiówka

Rozgzukany – rozochocony

Snadnie – prosto, łatwo

Ściorany – sponiewierany

Szust – narwaniec, szustliwy - narwany

Poniekiery – niejeden

Ubliżać – robić krzywda, krzywdzić

Zbijani – świniobicie
